
Nod y cyngor yw darparu gwasanaeth mynwentydd o'r safon uchaf i ddiwallu anghenion galarwyr ac ymwelwyr. 
Felly, mae'n hanfodol bod y rheolau a'r rheoliadau ar gyfer mynwentydd ar waith er mwyn darparu cydbwysedd derbyniol rhwng cyflwyno gwasanaeth sensitif a'r angen amrywiol i gynnal urddas a sancteiddrwydd ein mynwentydd, yn ogystal â rhoi gwybod i holl ddefnyddwyr mynwentydd am y gofynion rhesymol sy'n berthnasol iddynt er mwyn rheoli'r gwasanaeth yn effeithiol. 
Mae'r rheolau a'r rheoliadau ar gyfer mynwentydd yn cynnwys gofynion statudol Deddf Llywodraeth Leol 1972 a Gorchymyn Mynwentydd Awdurdodau Lleol 1977 ac unrhyw ddeddfwriaeth berthnasol arall sy'n llywodraethu'r gwasanaeth hwn. 
Mae Cyngor Bwrdeistref Sirol Castell-nedd Port Talbot yn cadw'r hawl i wneud unrhyw ddiwygiadau, newidiadau neu ychwanegiadau i’r rheolau a’r rheoliadau ar gyfer mynwentydd yn ôl yr angen. 
Bydd pob person sy'n mynd i fynwent ac yn defnyddio'r gwasanaeth mynwentydd yn destun y rheolau a'r rheoliadau a nodir yn y ddogfen hon. Mae'r cyngor yn cadw'r hawl i symud unrhyw berson sy'n torri'r rheoliadau o fynwent. 
Er mwyn osgoi amheuaeth, ni fydd unrhyw beth yn y ddogfen hon yn amharu nac yn effeithio ar hawliau, pwerau, dyletswyddau a rhwymedigaethau'r cyngor wrth arfer ei swyddogaethau fel awdurdod lleol. 
Ar gais, cyflwynir copi o'r rheoliadau hyn i bob trefnydd angladdau a saer meini coffa yn y fwrdeistref sirol. Bydd y polisi ar gael ar wefan y cyngor. 
Yn y rheoliadau hyn, ac eithrio lle'r mae'r cyd-destun yn gofyn yn wahanol, bydd gan y termau canlynol yr ystyron a neilltuir iddynt isod. 
Bydd "y fynwent" yn golygu: 
· Mynwent Carmel, Heol Hir, Gwauncaegurwen
· Mynwent Godre'r-graig, Heol y Graig, Godre'r-graig
· Mynwent Onllwyn, Rhodfa Wembley, Onllwyn
· Mynwent Llanilltud Fach, Heol Llantwit, Castell-nedd
· Mynwent Ynysymaerdy, Heol Ynysymaerdy, Llansawel, Castell-nedd
· Mynwent Goetre, Heol Goetre, Goetre, Port Talbot
· Mynwent Margam, Longlands, Margam
· Mynwent y Cymer, Rhodfa'r Dwyrain, y Cymer
· Giant's Grave, Llansawel, Castell-nedd
Bydd yn cynnwys mannau'r holl feddau, ymylon, waliau, ffensys, ffyrdd mynediad, meysydd parcio dynodedig, ardaloedd amwynderau, adeiladau a phob adeiledd arall o unrhyw fath sydd o fewn ei ffiniau am y tro. 
Petai gan unrhyw un unrhyw ymholiadau am y rheolau a'r rheoliadau, dylai ffonio'r Swyddfa Mynwentydd, yn y lle cyntaf, ar 01639 686121/686122. Ymdrinnir ag unrhyw gwynion yn unol â Pholisi Sylwadau, Canmoliaeth a Chwynion Corfforaethol y cyngor. 
Gwasanaethau Profedigaeth
2017

Cyfeiriadau
Fel awdurdod claddu, mae gan y cyngor gyfrifoldeb am y naw mynwent ganlynol: 
MYNWENT



CYFEIRIAD


CÔD POST
Mynwent Carmel


Heol Hir


SA18 1PL
Y Cymer



Rhodfa'r Dwyrain

SA13 3NT
Godre’r-graig

Heol y Graig


SA9 2NY
Goetre



Heol Goetre


SA13 2YN
Giant's Grave 


Heol Giant's Grave

SA11 2ND
Ynysymaerdy


Heol Ynysymaerdy

SA11 2TL
Llanilltud Fach 


Heol Llantwit

SA11 3LB
Margam



Lôn Longlands

SA13 2NR
Onllwyn



Rhodfa Wembley

SA10 9HG 
Manylion cyswllt
Dylid anfon pob cofnod a gohebiaeth ynglŷn â chladdedigaethau i'r cyfeiriad canlynol:-

Y Swyddfa Mynwentydd

Cyngor Bwrdeistref Sirol Castell-nedd Port Talbot 
Y Ceiau
Ffordd Brunel 
Llansawel
SA11 2GG
Ffôn: 01639 686122
Oriau agor
Mae'r Swyddfa Mynwentydd yn y Ganolfan Ymateb i Wasanaethau yn y Ceiau, Ffordd Brunel, Llansawel ac mae ar gael ar y dyddiau canlynol: 
Dydd Llun i ddydd Iau: 8.45am tan 4.00pm
Dydd Gwener: 8.45am tan 3.30pm
Amserau agor mynwentydd
Bydd y gât i gerddwyr mewn mynwent yn aros ar agor ar bob amser rhesymol fel a bennir gan yr awdurdod. 
Bydd gatiau'r brif fynedfa ar agor ar gyfer angladdau, seiri maen a cherbydau preifat pan fo staff ar y safle neu ar adegau eraill fel a bennir gan yr awdurdod. 
Rhaid i ddefnyddwyr ac ymwelwyr adael y fynwent pan fydd swyddogion yr awdurdod yn gofyn iddynt wneud hynny. 
Diwrnodau arbennig






Bydd y Swyddfa Mynwentydd ar agor am lai o oriau dros gyfnodau'r Pasg a'r Nadolig. 

Hysbysiad o Gladdu
Ar ôl hysbysu'r Swyddfa Mynwentydd dros y ffôn, rhaid cyflwyno'r ffurflenni Hysbysiad o Gladdu ysgrifenedig i'r Swyddfa Mynwentydd o leiaf 48 awr cyn yr amser/y diwrnod claddu cytunedig. 
Dylid darparu unrhyw ddogfennau cyfreithiol gofynnol a thaliad llawn o'r holl ffïoedd sy'n ddyledus i'r cyngor o ran claddedigaethau ynghyd â hysbysiadau. 
Gall methu cydymffurfio â'r weithdrefn hon arwain at oedi claddedigaethau. 
Dylid cyflwyno'r hysbysiad ar y ffurflen a ddarperir gan y cyngor ac mae'n rhaid iddo gynnwys yr wybodaeth ganlynol: 
a) Enw, cyfeiriad, dyddiad marw ac oed yr ymadawedig
b) Diwrnod, dyddiad ac amser cyrraedd yr angladd
c) Maint yr arch a'r bedd y bwriedir ei ddefnyddio
ch) P'un ai bedd pridd, bedd brics neu gromgell a ddefnyddir
d) Enwad crefyddol yr ymadawedig
dd) P'un a yw'r "hawl unigryw i gladdu" wedi'i phrynu ac a gafwyd llofnod y 
      perchennog
e) P'un a oes carreg fedd ar y bedd y mae angen ei symud dros dro
f) P'un a yw'r llwch mewn wrn neu gasged
ff) Y ddogfen sy'n trosglwyddo perchnogaeth mewn modd cyfreithiol gadarn
     lle y bo'n briodol
g) Rhaid hysbysu'r cyngor am unrhyw berson sydd i'w gladdu a fu farw o glefyd hysbysadwy 
Dyma'r amserlen ar gyfer trefnu claddedigaethau: 
(Sylwer mai arweiniad yn unig yw'r amserlen hon ac mae'r awdurdod yn cadw'r hawl i'w diwygio ar unrhyw adeg)
	Derbyn y cais cychwynnol 
	Angladd cynharaf


	Dydd Llun cyn 10.30 a.m.
	Dydd Iau a.m.

	Dydd Llun ar ôl 10.30 a.m.
	Dydd Iau p.m.

	Dydd Mawrth cyn 10.30 a.m.
	Dydd Gwener a.m.

	Dydd Mawrth ar ôl 10.30 a.m.
	Dydd Gwener p.m.

	Dydd Mercher cyn 10.30 a.m.
	Dydd Sadwrn a.m. 

	Dydd Mercher ar ôl 10.30 a.m. 
	Dydd Llun a.m. 

	Dydd Iau cyn 10.30 a.m. 
	Dydd Mawrth a.m. 

	Dydd Iau ar ôl 10.30 a.m.
	Dydd Mawrth p.m. 

	Dydd Gwener cyn 10.30 a.m.
	Dydd Mercher a.m. 

	Dydd Gwener ar ôl 10.30 a.m. 
	Dydd Mercher p.m.


O ganlyniad i'r canlynol (nad yw'n rhestr gynhwysfawr), mae'r amserlen uchod yn destun newid heb rybudd ymlaen llaw: 
· Galw mawr
· Cyfnodau gwyliau banc
· Eirch sy'n fwy na dimensiynau beddau safonol (gweler tudalen 19)
· Os oes angen cloddiad prawf
· Tywydd gwael 
· Oedi wrth symud carreg goffa
Lle bo'n ymarferol bosib, bydd claddedigaethau ar fyr rybudd yn cael eu trefnu yn ôl disgresiwn y cyngor er mwyn diwallu anghenion enwad crefyddol neu mewn amgylchiadau eithriadol. 
Gorchmynion neu gyfarwyddyd dros y ffôn/drwy'r post
Bydd unrhyw berson sy'n rhoi gorchmynion neu gyfarwyddiadau dros y ffôn yn gyfrifol am y fath orchmynion neu gyfarwyddiadau, ac ni fydd y cyngor yn gyfrifol am gamddealltwriaeth a all ddeillio o orchmynion neu gyfarwyddiadau a roddir dros y ffôn. 
Rhaid cadarnhau gorchmynion neu gyfarwyddiadau a roddir dros y ffôn drwy ysgrifennu i'r cyngor ar unwaith (derbynnir e-byst). 
Bydd gorchmynion a anfonir gyda thaliadau yn cael eu derbyn os cânt eu hanfon drwy'r post, ond ni fydd y cyngor yn cymryd cyfrifoldeb am unrhyw beth a gollir neu unrhyw oedi a geir os na fydd gorchmynion yn cyrraedd y cyngor mewn pryd. 
Amserau a diwrnodau claddu
Yr amser a nodir ar gyfer angladd fydd yr amser pan fydd yr orymdaith yn cyrraedd y fynwent. 
Bydd aelod o staff y cyngor yn cwrdd â phob angladd. Ni chaniateir i unrhyw gladdedigaeth fynd rhagddi oni bai fod y fath aelod o staff yn bresennol. Gwneir gwiriad o'r plât enw yn erbyn y gwaith papur statudol cyn i unrhyw wasanaeth gael ei gynnal. 
Oni bai y trefnir yn wahanol ar y cyd â'r cyngor, rhaid i'r amser claddu yn ystod Amser Haf Prydain fod rhwng 10.00am a 3.00pm (rhwng 10.15am a 2.45pm ym Mynwent Margam) o ddydd Llun i ddydd Gwener. 
Yn ystod y gaeaf (cyfnod Amser Safonol Greenwich), cynhelir y gladdedigaeth olaf am 2.00pm (2.15pm ym Mynwent Margam).  
Lle ceir dau gais am gladdedigaeth lawn yn yr un fynwent (ond nid yn yr un bedd), mae angen o leiaf 2 awr rhwng gwasanaethau a bydd y cyngor yn cadw'r hawl i bennu amser y gladdedigaeth ddiweddarach. 
Lle ceir dau gais i gladdu llwch ar yr un safle (ond nid yn yr un bedd), mae angen o leiaf awr rhwng gwasanaethau a bydd y cyngor yn cadw'r hawl i bennu amser y gladdedigaeth ddiweddarach.  
Bydd claddedigaethau ar ddydd Sadwrn rhwng 10.00am a 12.00 ganol dydd (rhwng 10.15am a 11.45pm ym Mynwent Margam) yn unig. (Bydd ffïoedd ychwanegol yn berthnasol.) 
Ni chaniateir claddedigaethau ar ddydd Sul, gwyliau banc, Dydd Nadolig, Dydd Gwener y Groglith nac unrhyw wyliau cyhoeddus oni bai mewn argyfyngau a chyda chaniatâd y cyngor. (Bydd ffïoedd ychwanegol yn berthnasol.)
Neilltuo beddau a lleiniau ar gyfer llwch
Gellir neilltuo'r hawliau unigryw i gladdu mewn lleiniau ar gyfer llwch mewn lleoliadau a bennir gan y cyngor. Ni ellir neilltuo beddau a fwriedir ar gyfer eirch yn unrhyw un o fynwentydd y cyngor. 
Ffïoedd 





 
Mae ffïoedd mynwent yn daladwy i'r cyngor am y canlynol: 
· Claddu (arch neu lwch)
· Gwasgaru llwch
· Gosod ac ailosod carreg goffa
· Arysgrif ychwanegol ar garreg goffa 
· Neilltuo llain ar gyfer llwch
· Storio a throsglwyddo llwch mewn cromgell (y Cymer yn unig)
Unrhyw fater arall sy'n gysylltiedig â'r gwasanaeth mynwentydd sydd wedi'i gymeradwyo gan y cyngor. 
Codir un ffi ar gyfer pob claddedigaeth, hyd yn oed os cleddir dwy arch neu fwy neu lwch yn yr un bedd neu lain ar yr un diwrnod. Mae rhestr o'r fath ffïoedd ar gael gan y Swyddfa Mynwentydd ar gais. 
Trefniadau angladd
Ar gyfer pob gwasanaeth claddu, mae perthnasau neu ffrindiau'n penodi'r person sy'n gweinyddu. Bydd rhaid i'r person sy'n gyfrifol am yr angladd wneud yr holl drefniadau ar y cyd â'r person a fydd yn gweinyddu. Nid yw'r cyngor yn cymryd unrhyw gyfrifoldeb yn y cyd-destun hwn. 
Bydd y person sy'n trefnu'r angladd neu ei gynrychiolydd yn sicrhau bod ganddo ddigon o bobl i drosglwyddo'r arch o'r cerbyd i ochr y bedd ac i ostwng yr arch i'r bedd. Ym mhob achos, dylai fod o leiaf 4 person i gladdu oedolyn. 
Bydd pob angladd yng nghyffiniau'r fynwent dan reolaeth y cyngor, a fydd yn cyfarwyddo'r holl gerbydau yn y fynwent.  
Yr amser a benodir ar gyfer yr angladd fydd yr amser pan fydd yr orymdaith yn cyrraedd y fynwent. Rhaid i angladdau fod yn y fynwent yn brydlon. Gellir codi gordal os bydd hwyrddyfodiaid yn peri i staff y fynwent weithio oriau ychwanegol. 
Ni chaniateir i orymdeithiau ddod i'r fynwent neu feysydd parcio'r fynwent heb ganiatâd y cyngor. 
Mae'r cyngor yn cadw'r hawl i eithrio unrhyw berson neu bobl heb gysylltiad uniongyrchol â'r angladd o'r fynwent. 
Yn achos claddedigaeth lle disgwylir i nifer mawr o bobl ddod, cynghorir hysbysu'r cyngor cyn yr angladd er mwyn i drefniadau priodol gael eu gwneud. 
Rhaid cyflwyno Tystysgrif Gladdu'r Cofrestrydd Marwolaethau, Tystysgrif Amlosgi, Hysbysiad o Gladdu Baban Marw-anedig neu Orchymyn Crwner ar gyfer Claddu i'r cyngor cyn y gladdedigaeth. Ni chaniateir claddu heb gyflwyno'r tystysgrifau gofynnol. 
Os nad yw tystysgrif ar gael ar adeg y gladdedigaeth, rhaid i'r Trefnydd Angladdau (neu'r person sy'n cyfarwyddo'r angladd yn y fynwent) lenwi Ffurflen Ddatganiad 18 Adran (1) Deddf Cofrestru Genedigaethau a Marwolaethau 1926 er mwyn i'r angladd gael ei gynnal. 

Eirch a chynwysyddion ar gyfer llwch
Ni dderbynnir corff i'w gladdu yn y fynwent oni bai iddo gael ei gynnwys mewn arch ddiogel ac addas. Mae eirch a wneir o gardbord, helyg ac yn y cartref yn dderbyniol ar yr amod bod y cyngor wedi'u hawdurdodi'n gyntaf. Rhaid i lwch gael ei gadw mewn cynhwysydd sydd wedi'i ddylunio at y diben a'i gymeradwyo gan y cyngor. 
Rhaid bod gan yr holl eirch a chynwysyddion llwch sy'n dod i fynwent blât enw neu ffurf addas arall o'u hadnabod sy'n cynnwys enw'r ymadawedig. Rhaid i aelod priodol o staff y fynwent gadarnhau'r plât enw yn erbyn y cofnod cyfatebol er mwyn caniatáu i'r gladdedigaeth gael ei chynnal. 
Cerbydau/Cludiant
Ni chaniateir i gerbydau gael mynediad i unrhyw fynwent heb ganiatâd y cyngor. 
Bydd pob cerbyd mewn mynwent dan gyfarwyddyd y cyngor. 
Mae'r cyngor yn cadw'r hawl i symud unrhyw gerbyd sydd ar dir mynwent os yw'r fath gerbyd yn rhwystro neu'n debygol o rwystro gorymdaith yr angladd sy'n mynd rhagddi, neu sydd ar fin mynd rhagddi. 
Mae'r cyngor yn cadw'r hawl i wahardd unrhyw gerbyd rhag defnyddio'r maes parcio. 
Ni cheir parcio unrhyw gerbyd ar ardaloedd glaswelltog mewn unrhyw fynwent neu y tu allan i unrhyw fynwent. Ni cheir parcio cerbydau mewn modd a fydd yn peri niwsans, annifyrrwch neu anghyfleustra i ddefnyddwyr eraill y fynwent neu bobl eraill. 
Mae terfyn cyflymder o 5mya yn holl fynwentydd y cyngor. 
Ni chaniateir i gerbydau seiri maen aros mewn mynwent yn hwy na'r angen. Bydd y perchennog yn gyfrifol am unrhyw ddifrod a achosir drwy ddod â defnyddiau neu beiriannau, ac ef fydd yn gyfrifol am adfer/atgyweirio/gostau o ran y fath ddeunyddiau neu beiriannau. 
Ni fydd unrhyw berson heblaw am y rhai a gyflogir gan y cyngor neu sy'n gweithio mewn mynwent yn cael tynnu, gyrru neu olwyno cerbyd neu ôl-gerbyd ar ardaloedd glaswelltog mewn mynwent. 
Caniateir pramiau, cadeiriau gwthio, sgwteri symudedd a chadeiriau olwyn mewn mynwent, gan gynnwys yr ardaloedd glaswelltog, ond ni fydd y cyngor yn gyfrifol, dan unrhyw amgylchiadau, am golled neu ddifrod sy'n deillio o'u defnyddio, beth bynnag yw'r achos. 
Ni chaiff unrhyw berson ddefnyddio unrhyw feic pedal o unrhyw fath mewn mynwent. 
Gwaherddir defnyddio esgidiau rholio, sglefrfyrddau a gwibgerti mewn unrhyw ran o fynwent. 
Mae'r cyngor yn cadw'r hawl i wahardd mynediad i unrhyw bobl sy'n peri difrod neu sy'n caniatáu peri difrod yn fwriadol, yn esgeulus neu'n barhaus i feddau, cerrig coffa, cerrig neu ardaloedd glaswelltog unrhyw fynwent, neu i gyrbau, ardaloedd palmantog, etc, mewn mynwent. 
Ar gyfer unrhyw un o'r uchod, gall y cyngor (drwy gamau cyfreithiol os oes angen) ofyn am ad-dalu cost unrhyw ddifrod uchod a geir. 
Mynediad i'r mynwentydd a'r adeiladau
Ni chaiff unrhyw un, heblaw am swyddogion y cyngor neu rywun a gyflogir gan y cyngor fynediad i fynwent, nac aros ynddi, pan fo'r fynwent ar gau i'r cyhoedd. 
Bydd pob person mewn mynwent yn destun cyfarwyddiadau a gorchmynion gan y cyngor. 
Rhaid i bob person sy'n ymweld â mynwent ymddwyn mewn modd tawel a parchus, cadw at y ffyrdd mynediad, y llwybrau a'r maes parcio dynodedig a pheidio â cherdded ar ardaloedd glaswelltog mynwent ac eithrio ar ymweliad â bedd. 
Mae'r cyngor yn cadw'r hawl i wahardd unrhyw berson o unrhyw ran o fynwent. 
Dylai pob person mewn mynwent gymryd pob gofal rhesymol i warchod ei ddiogelwch corfforol ei hun a'i eiddo. 
Ni chaiff unrhyw berson fynediad i unrhyw un o adeiladau, tai allan na thir caeëdig mewn mynwent, heb ganiatâd y cyngor. 
Ni chaiff person fynd i fynwent, na gadael mynwent, oni bai drwy ddefnyddio un o'r gatiau neu'r mynedfeydd sydd wedi'u hadeiladu, eu darparu a'u cadw ar agor gan y cyngor at y diben hwnnw. 
Tramgwyddau mewn mynwentydd


Ni chaiff unrhyw un wneud y canlynol mewn unrhyw fynwent: -
· Creu unrhyw aflonyddwch yn y fynwent
· Bod yn niwsans yn y fynwent
· Ymyrryd ag unrhyw gladdedigaeth a gynhelir yn y fynwent
· Ymyrryd ag unrhyw fedd, carreg goffa neu unrhyw flodau neu blanhigion nad oes ganddo awdurdod i'w trin
· Chwarae unrhyw gêm neu gamp yn y fynwent
· Tanio dryll yn y fynwent heb ganiatâd ymlaen llaw gan y cyngor 
· Cario unrhyw arf, bwledi neu unrhyw wrthrych y gellir ei ddefnyddio fel arf heb ganiatâd ymlaen llaw gan y cyngor 
· Eistedd, sefyll neu ddringo ar unrhyw fedd, carreg fedd, carreg goffa, coeden, gât neu ffens yn y fynwent
· Defnyddio unrhyw iaith anweddus neu aflednais i gythruddo unrhyw berson yn y fynwent
· Tynnu neu ymyrryd fel arall ag unrhyw flaguryn, blodyn, neu ddeilen unrhyw goeden, glasbren, llwyn, isdyfiant, eithin, eithin mân, rhedyn neu blanhigyn yn y fynwent, ac eithrio at ddiben trin unrhyw fedd y mae ganddo'r awdurdod i'w drin 
· Gosod unrhyw ddeunydd darllen/bosteri/gardiau busnes mewn unrhyw ran o'r fynwent
· Taflu neu osod unrhyw eitem sy'n debygol o ddifrodi unrhyw beth sy'n tyfu mewn unrhyw ran o'r fynwent neu ei roi ar dân  
· Gwerthu neu geisio gwerthu unrhyw eitem neu wrthych o unrhyw fath o gwbl yn y fynwent
· Yfed diodydd alcoholig mewn unrhyw ran o'r fynwent
Ni ddylid cynnal unrhyw wrthdystiad o unrhyw fath yn y fynwent. Ni ddylid cynnal unrhyw wasanaeth crefyddol yn y fynwent ac eithrio'r gwasanaeth ar adeg angladd heb ganiatâd ymlaen llaw gan y cyngor. 
Os ceir unrhyw ddifrod i dir, waliau neu safle mynwent, beth bynnag yw'r achos, bydd y cyngor yn dal y person neu'r bobl sy'n gwneud y difrod hwnnw'n gyfrifol. 
Cŵn
Mae'n rhaid cadw cŵn ar dennyn ar bob adeg. Mae perchnogion cŵn yn gyfrifol am reoli eu hanifeiliaid ac mae'n rhaid iddynt lanhau ar eu hôl hwy drwy osod unrhyw faw yn y biniau a ddarperir. 
Ffilmio a thynnu ffotograffau
Ni cheir tynnu ffotograffau na ffilmio mewn unrhyw ran o'r fynwent ar unrhyw adeg heb ganiatâd ysgrifenedig ymlaen llaw gan y cyngor. 
Chwarae cerddoriaeth
Caniateir chwarae cerddoriaeth gyda chaniatâd ymlaen llaw gan y cyngor. Dylid parchu ac ystyried defnyddwyr eraill y fynwent a gwaherddir chwarae cerddoriaeth sy'n cynnwys iaith anweddus neu aflednais. 
Defnyddio tapiau dŵr
Dylid defnyddio unrhyw dap dŵr a ddarperir ar gyfer y cyhoedd â phob gofal a dylai defnyddwyr sicrhau bod y tap yn cael ei droi i ffwrdd yn syth ar ôl ei ddefnyddio.  
Gwaith preifat gan staff mynwentydd
Ni ddylai gweithwyr y cyngor wneud unrhyw waith preifat o gwbl yn y fynwent. 
Ni chaiff unrhyw gildwrn ei roi i weithwyr y cyngor na'i dderbyn ganddynt. 
Dylid gwneud unrhyw gwynion sy'n ymwneud â staff mynwent i wasanaeth mynwentydd y cyngor. 

Cofrestr, cofnodion a chynlluniau
Dylid cadw cofrestr o gladdedigaethau yn y swyddfa mynwentydd lle gellir gwneud chwiliadau drwy apwyntiad yn ystod oriau swyddfa'n unig. Gellir cael darnau ardystiedig. Gellir codi tâl am y gwasanaeth hwn. 
Bydd y cyngor yn cadw cynlluniau sy'n dangos mannau beddau a byddant ar gael i'w harchwilio drwy apwyntiad yn unig. 
Bydd yr awdurdod yn dethol ac yn dyrannu mannau neu feddau. 
Gweithredoedd grantiau hawl unigryw i gladdu

 
Wrth brynu'r hawl unigryw i gladdu mewn bedd, cyflwynir gweithred grant i'r person sy'n prynu'r hawl unigryw i gladdu a grybwyllwyd, neu y prynir yr hawl honno ar ei ran, a chofrestrir unrhyw berson o'r fath yn llyfrau'r cyngor fel y perchennog. 
Byddwch yn ofalus i sicrhau bod yr aelod/aelodau cywir o'r teulu'n llofnodi ffurflen gais yr Hysbysiad o Gladdu. Wedi hynny, bydd gan y person hwnnw reolaeth gyfreithiol dros yr hawl unigryw i gladdu yn y bedd ac unrhyw gerrig coffa a osodir arno. 
Gweithred grant yw'r cytundeb cyfreithiol rwymol a gyflwynir i berson/bobl (deiliad/deiliaid y grant) am yr hawl unigryw i gladdu mewn bedd sydd ar hyn o bryd am gyfnod o 100 mlynedd ar y mwyaf. Dyma ddogfen bwysig a dylid ei chadw mewn man diogel er mwyn cyfeirio ati yn y dyfodol. 
Mae gweithred grant yn rhoi'r hawl gyfreithiol i gladdu i ddeiliad y grant mewn man bedd penodedig am y cyfnod a nodwyd. Nid yw'r weithred grant yn golygu unrhyw berchnogaeth o dir. Bydd y bedd yn parhau ym mherchnogaeth y cyngor. Mae'r weithred grant yn rhoi'r hawl unigryw i'r deiliad: 
· Gael ei gladdu yn y bedd hwnnw os oes digon o le ar gael ym man y bedd
· Awdurdodi mwy o gladdedigaethau yn y bedd hwnnw (pan fo lle ar gael) neu ganiatáu i lwch gael ei wasgaru dros y bedd hwnnw
· Gosod carreg goffa ar y bedd hwnnw, yn amodol ar reolau a rheoliadau'r cyngor
· Rhoi arysgrif neu arysgrifau ychwanegol ar y bedd hwnnw, yn amodol ar y rheoliadau hyn
Gellir trosglwyddo hawl unigryw i gladdu mewn man bedd drwy weithred neu gellir ei gadael mewn ewyllys. Ni fydd trosglwyddo'r hawl unigryw i gladdu'n cael ei ystyried yn ddilys oni bai i'r fath drosglwyddiad gael ei gofrestru yn y swyddfa mynwentydd. 
Lle bo deiliad y grant yn dal yn fyw ac mae'n dymuno trosglwyddo grant hawl unigryw i gladdu i rywun arall neu bobl eraill, bydd rhaid llenwi Ffurflen Neilltuo. Bydd y deiliad newydd yn berchen ar yr hawl nes i grant yr hawl unigryw i gladdu a grybwyllwyd ddod i ben. 
Lle mae deiliad y grant wedi marw, ar yr amod nad yw grant yr hawl unigryw i gladdu wedi'i adael yn benodol i berson arall, yna pan gyflwynir Grant Profiant neu lythyrau gweinyddu, gellir trosglwyddo'r hawl yn gyfreithiol i weithredwyr neu weinyddwyr ystâd yr ymadawedig. 
Lle mae deiliad y grant wedi marw ac nid oes Grant Profiant neu lythyrau gweinyddu, ni ellir trosglwyddo'r hawl unigryw i gladdu i unrhyw berson ac eithrio ar gwblhau datganiad statudol (a Ffurflen Ymwrthod os yw'n berthnasol) sy'n sicrhau bod unrhyw berson arall sydd â'r un hawl yn ychwanegu ei lofnod at y datganiad statudol a'r Ffurflen Ymwrthod. Rhaid i gyfreithiwr neu Gomisiynydd Llwon fod yn dyst i ddatganiad statudol. 
Gall y cyngor adbrynu bedd sydd heb ei ddefnyddio ar gais gan ddeiliad cofrestredig y grant am y pris prynu presennol a godir am gyflwyno grant. 
Gall y cyngor ailwerthu grantiau hawl unigryw i gladdu sydd wedi dod i ben. 
Ni ddylid agor unrhyw fedd y prynwyd yr hawl i gladdu ynddo heb gyflwyno'r ddogfennaeth gyfreithiol angenrheidiol neu ganiatâd ysgrifenedig y perchennog ynghyd â'r Hysbysiad o Gladdu, ac ni fydd unrhyw hawl i gladdu unrhyw berson ac eithrio'r perchennog neu berthynas agos i'r fath berchennog, heb ganiatâd y cyngor. 
Claddedigaethau mewn beddau cyhoeddus
Lle nad yw'r hawl unigryw i gladdu wedi'i phrynu, nid yw'r ffi gladdu ar gyfer bedd yn cynnwys unrhyw hawl neu fraint o ran man y bedd. Gellir cynnal claddedigaethau digyswllt yn yr un bedd ac ni chaniateir codi/gosod cerrig beddau na mathau eraill o goffáu ar y beddau hyn. 
Beddau - paratoi/ôl-lenwi
Bydd aelod o staff y cyngor sydd wedi'i hyfforddi i safon gydnabyddedig ac achrededig yn gwneud yr holl waith cloddio ac ôl-lenwi ar feddau. 
Y cyngor fydd yn dynodi safleoedd mannau beddau. 
Cyn i unrhyw waith cloddio ddechrau, gall fod angen i staff mynwent godi blwch pridd ar fan bedd cyfagos er mwyn cynnwys y pridd a gloddir. Bydd y cyngor yn sicrhau y gwneir hyn mewn modd sy'n dangos parch ac yn osgoi creu gofid i bobl. 
Mewn rhai sefyllfaoedd, defnyddir pympiau i sicrhau bod y bedd yn sych ar gyfer y gladdedigaeth. Gan ddibynnu ar gyflwr y tywydd/tir, gellir gadael y pympiau yn eu lle nes i gerbydau'r angladd gyrraedd y fynwent. 
Yn ystod y camau cloddio, bydd staff y fynwent yn gosod ategion ar lefelau gwahanol yn unol â chanllawiau iechyd a diogelwch. 
Ar gwblhau'r gwaith cloddio, caiff y bedd ei baratoi'n addas cyn i wasanaeth gael ei gynnal er mwyn darparu amgylchedd pleserus.  
Yn ôl disgresiwn y cyngor, lle bo'n ddiogel ac yn bosib, gall y cyngor ganiatáu ôl-lenwi gan deulu dan oruchwyliaeth staff y fynwent. Os bydd teulu am ôl-lenwi'r bedd ar ôl y gwasanaeth, rhaid cynnwys y manylion ar yr hysbysiad gwreiddiol o gladdu. Mae rhai teuluoedd yn ystyried hyn yn ffordd briodol o dalu'r deyrnged olaf i'r ymadawedig. 
Ar ôl i gladdedigaeth gael ei chynnal, caiff gweddill y mesuriadau dyfnder eu cofnodi a'u trosglwyddo i'r Swyddfa Mynwentydd. Cedwir yr wybodaeth hon ar y Gofrestr Claddedigaethau. 
Bydd staff y fynwent yn ailosod y pridd a chaiff tomen dros dro ei chreu a fydd yn galluogi'r pridd i sadio. Bydd staff y fynwent yn gosod teyrngedau blodau'n ofalus ar y bedd neu o'i gwmpas. Er mwyn cynnal urddas y fynwent, bydd staff y fynwent yn symud unrhyw deyrngedau blodau sydd wedi gwywo pan gânt eu nodi. 
O fewn 6 mis i'r gwasanaeth, caiff y bedd ei lefelu a gosodir naill ai glaswellt neu uwchbridd a hadau glaswellt. Bydd hyn yn dibynnu ar y tymor neu'r tywydd. 
Os ceir pryderon o ran lefel y pridd yn ystod y cyfnod o chwe mis, cysylltwch â'r Swyddfa Mynwentydd. Ymchwilir i'r mater ac ychwanegir pridd at y glaswellt yn ôl yr angen. 
Ar ôl yr adfer olaf, bydd staff y fynwent yn gyfrifol am gynnal a chadw'r glaswellt o hynny ymlaen. 
Meintiau beddau
Cefnogir pob bedd gan gyfarpar ategu arbenigol a gall ddarparu ar gyfer gollwng arch sy'n 711mm (28") o led ac yn 2007mm (79") o hyd ar y mwyaf. Byddai unrhyw beth dros y dimensiynau hyn yn gofyn am sylw arbennig ac amser ychwanegol i baratoi'r bedd. Dan yr amgylchiadau hynny, dylai'r Trefnydd Angladdau drafod y manylion â'r cyngor i gychwyn ar yr adeg pan roddir Hysbysiad o Gladdu. 
Os bydd arch yn fwy na maint bedd safonol, yna bydd y cyngor yn dyrannu lleoliad addas. Os bydd angen dwy lain i gynnwys arch, yna codir ffi ychwanegol. 
Gall methu darparu meintiau cywir ar gyfer eirch arwain at oedi neu atal gwasanaeth. 
Gall eirch sy'n fwy na'r dyfnder safonol, sef 381mm (15"), effeithio ar gladdedigaethau yn y dyfodol.  
Bydd dyfnder beddau'n amrywio a bydd yn ddibynnol ar leoliad, cyflwr y tir a meintiau eirch. 
Rhaid i brynwyr nodi nifer y bobl y mae angen eu claddu wrth drefnu claddedigaeth. Pan nad yw'r dyfnder nas defnyddir sy'n weddill yn hysbys, gellir cynnal cloddiad prawf (codir ffi ar gyfer y prawf a bydd rhaid symud unrhyw garreg goffa). 
Rhaid caniatáu isafswm dyfnder pridd o 610mm (24") o ben yr arch i lefel y tir o'i chwmpas. 
Adeiladir beddau brics, ar adeg y gladdedigaeth gyntaf, o fewn 305mm (12") i lefel y tir ac ni fydd y waliau'n llai na thrwch un fricsen. Rhaid gorchuddio pob arch â slab carreg sydd o leiaf 51mm (2") o drwch ac sy'n aerglos. Caiff gweddill dyfnder y bedd ei ôl-lenwi gyda phridd o ben y slab i lefel y tir o'i gwmpas, neu yn ôl cyfarwyddyd y cyngor. 
Y person neu'i gynrychiolydd sy'n gofyn am gromgell, siambr neu fedd brics fydd yn talu am gost y gwaith. 
Codir ffi gladdu lawn os bydd llwch yn cael ei osod ar ddyfnder llawn mewn bedd pridd gan felly gyfyngu wedi hynny ar y lle sydd ar gael. 
Gwasgaru llwch
Caniateir gwasgaru llwch yn ardal man bedd ar leiniau lawnt yn amodol ar gyflwyno cais ysgrifenedig, copi o'r Dystysgrif Amlosgi a thalu ffi i'r Swyddfa Mynwentydd. 
Caniateir gwasgaru llwch ar y diwrnod a'r amser a bennir gan y cyngor yn unig. Ni fydd unrhyw berson yn cael gwasgaru llwch yn unrhyw ran o'r fynwent o gwbl heb ganiatâd y cyngor. 
Beddau a chladdedigaethau Mwslemaidd




Lle bo'n ymarferol bosib gwneud hynny, ond heb sicrwydd ac yn amodol ar yr amrywiadau a geir ar dudalen 8, gall y cyngor ddarparu ar gyfer claddedigaeth o fewn 24 awr i'r dyddiad marw. Cloddir beddau i ddarparu ar gyfer un gladdedigaeth. Lle bo'n rhesymol ymarferol, bydd beddau sy'n cael eu paratoi'n rhannol ar gael. 
Ni dderbynnir corff ar gyfer ei gladdu yn y fynwent oni bai iddo gael ei gynnwys mewn arch ddiogel addas y mae'n rhaid bod arno blât enw neu ffurf addas arall o'i hadnabod sy'n cynnwys enw'r ymadawedig a gymeradwyir gan y cyngor. Ni chaniateir i gyrff gael eu golchi wrth ymyl y bedd. 
Er mwyn atal unrhyw beryglon i iechyd a diogelwch a chynorthwyo'r arferiad o dorri'r glaswellt, ni chaniateir pentyrru beddau. 
Yn ôl disgresiwn y cyngor, lle bo'n ddiogel ac yn bosib, gall y cyngor ganiatáu ôl-lenwi gan deulu dan oruchwyliaeth staff y fynwent. Os bydd teulu am ôl-lenwi'r bedd ar ôl y gwasanaeth, rhaid cynnwys y manylion ar yr hysbysiad gwreiddiol o gladdu. Mae rhai teuluoedd yn ystyried hyn yn ffordd briodol o dalu'r deyrnged olaf i'r ymadawedig.
Gardd goffa plant - gan gynnwys cerrig coffa (Margam yn unig)
Gellir claddu plant hyd at ddeuddeg oed yn adran y plant. Cloddir pob bedd i ddarparu ar gyfer un gladdedigaeth neu hyd at 4 cynhwysydd o lwch (ar gyfer brodyr a chwiorydd yn unig). 
Cynhelir pob claddedigaeth gan gynnwys llwch mewn lleiniau a ddyrennir gan y cyngor. 
Yr un fydd yr ymgeisydd ar gyfer y garreg goffa ag ar gyfer y gladdedigaeth. 
Dim ond seiri a gosodwyr meini/cerrig coffa sydd wedi'u cofrestru gyda Chofrestr Seiri Meini Coffa Prydain (BRAMM) a all gyflwyno cais i wneud unrhyw waith coffáu yn y fynwent. Ni chaniateir gosod unrhyw blaciau amlosgi. 
Uchafswm dimensiynau carreg goffa yw 533mm (21") o uchder x 432mm (17") x 76mm (3"); uchafswm y gwaelod yw 559mm (22") x 305mm (12”) X 76mm (3”); ac uchafswm y sylfaen yw 610mm (24") x 356mm (14") x 76mm (3") y mae'n rhaid iddi gael ei gosod yn gadarn ac a all gynnwys un neu ddau bot blodau. 
Rydym yn deall bod mwy o awydd i bersonoli bedd er cof am blentyn. Gall yr hyn sy'n plesio un person fod yn sarhaus i rywun arall, felly, mewn ymdrech i gefnogi anghenion rhieni profedigaethus (ond gan gynnal urddas adran y plant), rydym yn gofyn yn barchus i unrhyw eitemau gael eu cyfyngu i ardal y bedd yn unig.  
Darperir carreg balmant 3’ (914mm) x 2’ (610mm) ac mae'n rhaid gosod pob eitem gofiadwy arni. Os bydd teuluoedd am brynu eu carreg balmant eu hunain, rhaid iddi fod yr un maint (3’x2’) ac o'r un deunydd â'r garreg fedd. 
Am resymau iechyd a diogelwch, ni chaniateir i eitemau gwydr na cherrig mân rhydd gael eu gosod ar fan/ym man y bedd. 
Ni chodir unrhyw ffïoedd am feddau neu gladdedigaethau ac ni chyflwynir unrhyw hawliau unigryw i gladdu. 
Codir ffïoedd hawlen llawn am godi cerrig coffa ac ychwanegu arysgrifau atynt. 

Seiri Meini Coffa
Dim ond seiri a gosodwyr meini coffa sydd wedi'u cofrestru gyda Chofrestr Seiri Meini Coffa Prydain (BRAMM) a all gyflwyno cais i wneud unrhyw waith coffáu yn y fynwent. 
Gwneir yr holl waith ar garreg goffa yn unol â BS:8415. 
Dylid hysbysu'r cyngor am y dyddiadau a'r amserau pan fwriedir gwneud yr holl waith ar garreg goffa. 
Ni chaniateir sylfeini cafn yn y fynwent. 
Lle bo'n bosib, bydd y saer maen yn cwblhau'r holl waith ar garreg goffa cyn iddynt ddod i'r fynwent ac ni chaniateir unrhyw fath o lafur (ac eithrio gosod) yn y fynwent, oni bai yn ôl disgresiwn y cyngor.  
Dylid cyflwyno'r hawlen neu'r dderbynneb sy'n awdurdodi unrhyw waith sydd i'w wneud i swyddog y cyngor yn y fynwent pryd bynnag y gofynnir amdani wrth i'r fath waith gael ei wneud. 
Bydd pob cerbyd sy'n cludo cerrig coffa, cyrbau, cerrig beddau neu ddeunydd arall i'r fynwent yn teithio ar hyd y brif ffordd yn unig i'r man agosaf at leoliad y gwaith a defnyddir cerbyd llaw/troli ag olwynion i gludo'r eitemau hyn. Rhaid i gerbydau beidio â mynd ar unrhyw ardaloedd glaswelltog heb ganiatâd ymlaen llaw gan y cyngor. 
Rhoddir caniatâd i ddeiliaid cymhwyster dilys sy'n dderbyniol i'r cyngor ddefnyddio nenbontydd yn y fynwent. 
Bydd seiri meini'n defnyddio'r fath fodd yn unol â chyfarwyddyd y cyngor er mwyn diogelu'r ardaloedd glaswelltog a'r llwybrau yn ystod eu gwaith. 
Bydd rhaid i seiri meini a gyflogir i osod cerrig coffa, cyrbau a cherrig beddau symud yr holl bridd sbâr a deunyddiau cysylltiedig a gadael y tir mewn cyflwr sy'n bodloni'r cyngor. Hwy fydd yn gyfrifol am unrhyw ddifrod a achosir ganddynt hwy neu'u gweithwyr i'r tir neu gerrig beddau, etc. Rhaid i seiri meini ddarparu eu hoffer, eu planciau a'u deunyddiau eu hunain. 
Lle symudir carreg goffa er mwyn hwyluso claddedigaeth, rhaid i'r saer maen ei symud hi a'r gwaelod ategol, y cyrbau, y plinth, etc, oddi ar y safle i'w storio. Rhaid gadael y safle mewn cyflwr glân a diogel. 
Ni chaniateir i seiri meini coffa gael gwared ar unrhyw wastraff yn sgipiau'r cyngor. 
Cyfrifoldeb y seiri meini a ddewisir yw hadu/gosod glaswellt ar unrhyw fan bedd sydd wedi newid o fod ar ffurf ymylfaen i lawnt. 
Ni chaniateir symud unrhyw garreg goffa, ymylfaen, carreg fedd, etc, o'r fynwent heb ganiatâd y cyngor. 
Ni ddylai unrhyw saer maen na pherson arall geisio busnes yn y fynwent. 
Rhaid i'r gwaith o osod ddod i ben bob diwrnod o fewn oriau gwaith arferol y fynwent ac ni chaniateir gwaith ar ddydd Sadwrn, dydd Sul, Dydd Nadolig, Dydd Gwener y Groglith nac unrhyw ŵyl gyhoeddus arall, ac eithrio yn ôl disgresiwn y cyngor. 
Rhaid i waith o bob disgrifiad gael ei wneud yn barhaus a'i gwblhau cyn gynted â phosib.  
Rhaid i seiri meini coffa sy'n dod i'r fynwent ddangos parch at bobl eraill, yn enwedig ar adeg angladd. Rhaid iddynt roi terfyn ar waith os yw'n debygol o beri poen neu ofid i bobl eraill. 
Cynghorir seiri meini coffa i gysylltu â'r cyngor cyn gynted â phosib os yw teuluoedd yn gofyn am garreg goffa/eiriad y mae'n bosib na fyddai'n bodloni'r rheoliadau hyn. Bydd cerrig coffa nad ydynt yn cael eu cynnwys yn y rheoliadau hyn yn destun cytundeb arbennig â'r cyngor. 
O'r dyddiad gosod yn y fynwent, bydd pob carreg goffa'n destun gwarant cydymffurfio a roddir gan y saer maen. Mae'r warant yn cadarnhau bod y garreg goffa'n cydymffurfio â BS: 8415. Gall methu cydymffurfio â'r gofynion hyn beri i'r cyngor gysylltu â BRAMM a gwahardd y saer maen rhag cael mynediad i'r fynwent yn y dyfodol.   
Cerrig coffa
Caniateir i gerrig coffa, cyrbau, cerrig beddau, croesau a phlaciau gael eu codi ar fedd preifat yn unig. 
Bydd deiliad yr hawliau ar gyfer y bedd yn parhau i fod yn gyfrifol am berchnogaeth, cynnal a chadw a phob gwaith atgyweirio (gan gynnwys y rhai sy'n ofynnol ar ôl profion sefydlogrwydd y cyngor) ar garreg goffa. Dylid cadw cerrig beddau, croesau, placiau, ymylfeini neu adeileddau eraill mewn cyflwr da a'u hatgyweirio er boddhad y cyngor ac ar draul perchennog y bedd. Os na chânt eu cadw yn y fath fodd, gall y cyngor wneud y gwaith angenrheidiol ac adennill y gost gan y perchnogion, neu gael gwared arnynt. 
Ni cheir gosod unrhyw garreg goffa na gwneud gwaith adeileddol nac adferol ar garreg goffa bresennol yn y fynwent oni bai y rhoddir hawlen gan y cyngor. 
Gall perchennog grant hawl unigryw i gladdu, neu unrhyw berson sy'n gallu bodloni'r cyngor ei fod yn berthynas i'r person sydd wedi'i gladdu yn y bedd, neu sy'n gweithredu ar gais y fath berthynas, ac nid yw'n ymarferol iddo neu'r fath berthynas olrhain perchennog yr hawl uchod, gyflwyno cais am hawlen i wneud gwaith coffáu. 
Dim ond seiri meini coffa sydd wedi'u cofrestru gyda Chofrestr Seiri Meini Coffa Prydain (BRAMM) a all gyflwyno cais i wneud unrhyw waith coffáu yn y fynwent. Rhaid i bobl sydd am wneud unrhyw waith coffáu fodloni eu hunain fod y seiri meini coffa y maent yn eu cyflogi wedi'u cofrestru gyda BRAMM. 
Bwriad cynllun cofrestru BRAMM yw: 
· Diogelu buddiannau perchnogion cerrig coffa o ran crefftwaith anfoddhaol
· Safoni ansawdd dulliau cynhyrchu a gosod
· Sicrhau bod seiri meini coffa'n cydymffurfio â Rheoliadau Iechyd a Diogelwch y cyngor
· Sicrhau bod gan bob saer maen coffa'r lefel ofynnol o yswiriant atebolrwydd cyhoeddus ac atebolrwydd cyflogwyr
· Sicrhau y bydd unrhyw garreg goffa a gaiff ei gosod neu ei hatgyweirio'n pasio prawf sefydlogrwydd yn y dyfodol
Rhaid i hunaniaeth y bedd, manylion a dimensiynau'r gwaith arfaethedig a'r ffi briodol gyd-fynd â phob cais am waith coffáu gan y saer maen coffa a ddewisir. 
Mae'r cyngor yn cadw'r hawl i gyfarwyddo unrhyw berson sy'n gosod unrhyw garreg goffa mewn mynwent heb ganiatâd ymlaen llaw, neu sy'n gosod carreg goffa â dimensiynau sy'n fwy na'r rhai y cyfeirir atynt yn y rheolau blaenorol, i symud y garreg goffa o'r fynwent. 
Ni ddylid gosod unrhyw garreg fedd ar flaen bedd sydd newydd ei agor neu ei ailagor nes y bydd cyflwr yn tir yn addas. Bydd yr amser yn amrywio, gan ddibynnu ar y lleoliad a'r fynwent, a bydd y saer maen yn awgrymu ac yn cytuno ar ddyddiad gosod, fel arweiniad o leiaf 4 mis ar ôl y gladdedigaeth gyntaf. 
Ni fydd croesau pren dros dro na phlaciau wedi'u clymu wrth bolyn yn mesur mwy na 610mm (24") o led nac yn fwy na 914mm (36") uwchben lefel y tir, a chaiff eu dyluniad ei gymeradwyo gan y cyngor a'i osod yn gadarn. 
Bydd yr holl gerrig coffa, cyrbau, cerrig beddau, etc, o unrhyw fath sy'n cael eu caniatáu yn y fynwent yn aros ar fenter eu perchennog yn unig, ac ni fydd y cyngor yn gyfrifol am unrhyw ddifrod nac unrhyw beth a dorrir.  
Ni fydd unrhyw berson yn rhoi unrhyw rym o gwbl ar unrhyw garreg goffa ac eithrio pobl a awdurdodir gan y cyngor i godi ac atgyweirio cerrig coffa, cyflawni profion sefydlogrwydd a diogelu cerrig coffa. 
Lle dynodir ardal mewn mynwent yn fynwent lawnt, bydd y rheoliadau canlynol yn berthnasol: -

a)  Caniateir i gerrig beddau neu fasys gael eu gosod ar flaen beddau sydd 
wedi'u prynu'n unig ac maent yn destun y rheolau a'r rheoliadau. Bydd 
lleoliadau'r cerrig beddau a'r fasys yn unol â chyfarwyddyd y cyngor. 
b) Cyn gosod unrhyw garreg fedd yn y fynwent, bydd darluniadau sy'n dangos y dimensiynau a'r arysgrifau llawn sydd i'w gosod yn cael eu cyflwyno i'r cyngor eu cymeradwyo, ynghyd â'r ffurflen gais a llofnod yr ymgeisydd priodol. 
c)  Gwneir carreg goffa o garreg naturiol wedi'i chloddio'n unig (ac eithrio croesau pren dros dro neu blaciau wedi'u clymu wrth bolyn)

ch) Bydd addurniadau cerrig coffa yn unol â'r hyn a fanylir yn BS:8415. 
d) Mae'r cyngor yn cadw'r hawl i wrthod unrhyw arysgrif ar unrhyw garreg goffa sydd yn ei farn yn amhriodol neu'n annymunol, neu orchymyn iddo gael ei waredu. 
dd) Gallai'r cyngor gynnal gwiriad neu brawf ar garreg goffa, gan gynnwys pob estyniad ac arysgrif, er mwyn cadarnhau ei bod yn cydymffurfio â'r ffurflen gais a gyflwynwyd. Gofynnir i'r saer maen coffa gymryd pa bynnag gamau sy'n angenrheidiol ar unwaith er mwyn sicrhau y cydymffurfir â'r uchod os nodir unrhyw ffaeleddau. 
e) Mae'r cyngor yn cadw'r hawl i symud unrhyw beth a godir heb ganiatâd ysgrifenedig neu sy'n amrywio o ganiatâd ysgrifenedig ac i godi tâl am ei symud. 
f) Ni ddylid newid nac ymyrryd ag unrhyw garreg goffa ar ôl iddi gael ei chodi yn y fynwent yn unol â'r dyluniad a gyflwynwyd;  ac ni ddylid gwneud unrhyw arysgrifau ychwanegol arni heb gymeradwyaeth ymlaen llaw gan y cyngor.  Rhaid cyflwyno copi o arysgrifau (ac unrhyw luniau) ychwanegol, wedi'u gosod yn union fel y bwriedir eu cyflawni, i'r cyngor. 
ff) Gellir cael yr holl wybodaeth sy'n gysylltiedig â'r mathau a'r meintiau sydd ar gael gan y Swyddfa Mynwentydd neu saer maen lleol cofrestredig. Ni chaniateir ymylfeini ar leiniau lawnt. 
g) Os bydd carreg goffa ar fedd y mae angen ei agor ar gyfer claddedigaeth ychwanegol, efallai y bydd rhaid symud y garreg goffa am resymau iechyd a diogelwch cyn i'r gweithrediadau cloddio bedd allu dechrau. Yr ymgeisydd fydd yn gyfrifol am yr holl gostau cysylltiedig. Efallai na fydd rhaid symud carreg goffa er mwyn claddu llwch mewn bedd lawnt. 
Caniateir cerrig bedd o'r meintiau a nodir isod yn unig yn y fynwent a chânt eu codi ar sylfeini concrit rhwng 991mm (39”) a 1067mm (42”) o hyd, 381mm (15”) o led a 76mm (3”) o ddyfnder ac ar blinthau carreg nadd naturiol dewisol, a ddylai fod yn 914mm (36") o hyd ar y mwyaf ac yn 381mm (15") o led ac ni ddylent fod yn llai na 76mm (3") o drwch.  
Ni ddylai cerrig beddau fod yn fwy na 914mm (36") o uchder na 610mm (24") o led a dylent fod yn 76mm (2") o drwch o leiaf ond heb fod yn fwy na 152mm (6"). 
Caniateir cerrig coffa hyd at uchafswm uchder cyffredinol o 1118mm (44") o lefel y tir. 
O roi'r polisi hwn ar waith, caniateir ardal amgaeëdig o'r un deunydd â'r garreg goffa sydd heb fod yn fwy na 305mm (12") ar flaen carreg goffa lawnt. Ni ddylid gosod/plannu unrhyw eitemau eraill y tu allan i'r ardal hon. Os gosodir y fath eitemau, bydd staff y fynwent yn eu symud. 
Ni fydd y cyngor yn gyfrifol am unrhyw ddifrod i eitemau a osodir y tu allan i'r ardal amgaeëdig wrth wneud gwaith cynnal a chadw. 
Caiff cyfeirnod y bedd a'r llain ei ysgythru yn rhan isaf cefn pob carreg fedd.  Bydd seiri meini'n arysgrifennu enw a symbol eu cwmni sy'n nodi defnydd o angor tir ar ochr waelod y garreg goffa. Fodd bynnag, ni ddylai hwn fod yn fwy na 152mm (6") x 51mm (2") o faint. 
Bydd cerrig coffa ag ymylfeini'n mesur 2134mm (84") x 914mm (36"), a gellir eu gosod mewn lleoliadau presennol yn unig. Ar gyfer mwy o wybodaeth, cysylltwch â'r Swyddfa Mynwentydd. 
Sylwer na chaniateir plannu o fewn y garreg goffa ag ymylfeini. 
Caniateir estyniad ar ffurf llechen ar gerrig beddau presennol ac ni ddylent estyn yn fwy na 305mm (12") o waelod y sylfaen bresennol i ardal y bedd. Rhaid bod gan y sylfaen yr un deunydd a lled â'r gwaelod a ddefnyddiwyd ar gyfer y garreg fedd wreiddiol. Dylai fod gan y garreg fedd yr un deunydd â'r garreg goffa gychwynnol o ran lliwiau, llythrennau a nodweddion eraill. Ni ddylai lled y llechen goffa ychwanegol fod yn fwy na lled y garreg fedd a dylid ei chlymu'n foddhaol i'r gwaelod. Dylai'r gwaelod newydd fod yn is na'r gwaelod gwreiddiol a dylai'r llechen newydd ogwyddo'n ôl ar waelod presennol y garreg fedd. Ni cheir gosod/plannu eitemau eraill y tu allan i'r ardal hon. 
Bydd pob carreg goffa yn y fynwent yn destun profion rheolaidd. Bydd y sawl sy'n codi cerrig coffa'n parhau i fod yn gyfrifol am eu cynnal a'u cadw. Gall y cyngor ddiogelu unrhyw gerrig coffa sy'n destun pryder neu'n methu prawf diogelwch a all gynnwys eu suddo i'r tir yn fertigol, eu gosod yn wastad, eu cau, eu clymu wrth bolyn a'u rhwymo neu rywbeth addas arall i'w cynnal a gosod arwydd rhybuddio. Bydd y cyngor yn ymdrechu i roi gwybod am gamau diogelwch a gymerir i ddeiliad yr hawliau i'r bedd neu'r cyswllt hysbys olaf neu unrhyw berson a all fodloni'r Swyddog Mynwentydd ei fod yn berthynas i'r person sydd wedi'i gladdu yn y bedd neu sy'n gweithredu ar gais y fath berthynas. Bydd deiliad yr hawliau neu berson arall sy'n cael hawlen gan y Swyddog Mynwentydd yn gyfrifol am awdurdodi atgyweiriadau gan saer maen a achredir gan BRAMM. 
Lle bo angen, gall y cyngor symud unrhyw garreg goffa o'r fynwent os bydd yn ystyried yn rhesymol ei bod yn beryglus neu os nad oes unrhyw un wedi trefnu atgyweiriadau mewn cyfnod rhesymol, yn unol â darpariaethau Adran 3 (1) Gorchymyn Mynwentydd Awdurdodau Lleol 1977. 
(Mae'r isod yn berthnasol i feddau lled dwbl Mynwent Ynysymaerdy'n unig.) 
Lle bo'r hawliau i fannau beddau cyfagos wedi'u prynu ymlaen llaw, gellir rhoi caniatâd i osod carreg fedd yn ganolog yn y blaen. 
Addurno a phlannu
Er bod y cyngor yn deall bod claddu anwyliaid yn fater emosiynol iawn, mae gosod eitemau cofiadwy anawdurdodedig yn creu cyfres o broblemau i awdurdodau lleol, gan gynnwys problemau gyda thorri glaswellt a chynnal a chadw tir, yn ogystal â phroblemau iechyd a diogelwch i seiri meini a phobl sy'n cludo eirch. 
Mae'r mathau o eitemau cofiadwy anawdurdodedig rydym yn gofyn yn garedig i bobl beidio â'u gosod yn cynnwys: ymylon y tu ôl i ymylfeini, goleuadau solar, baneri, balŵns, clychau gwynt, llusernau, teganau meddal, cerfluniau, ffotograffau, sgarffiau pêl-droed, croesau pren, melinau gwynt, corachod, caniau/poteli alcoholig neu unrhyw wydr. Yn unol â rhoi'r polisi hwn ar waith, bydd y cyngor yn symud y fath eitemau. 
Y person sy'n gyfrifol am drin y bedd fydd yn gyfrifol am gyflwr da unrhyw blanhigyn. Fodd bynnag, bydd gan y cyngor yr hawl i docio, cymynu neu dynnu unrhyw lwyni, planhigion neu flodau a'u symud, heb rybudd, ar unrhyw adeg pan gredir eu bod bellach yn ddiolwg, wedi gordyfu neu pan fo angen ailagor bedd neu wneud gwaith ar garreg goffa. 
O ganlyniad i'r ffaith mai cyfrifoldeb y cyngor yw diogelwch cerrig coffa, ni chaniateir plannu unrhyw lwyn mawr, coeden neu goniffer gan fod y gwreiddiau, dros amser, yn parhau i dyfu a gallent yn y pen draw danseilio sylfaen carreg goffa, a thrwy hynny effeithio ar ei sefydlogrwydd. 
Mae'n anochel, gyda threigl amser, y bydd llai o bobl yn ymweld â rhai beddau, felly gallai rhai llwyni neu blanhigion dresmasu ar ardal bedd cyfagos yn y pen draw. Am y rhesymau hynny, mae'r cyngor yn cadw'r hawl i awdurdodi tocio neu symud unrhyw blanhigyn, llwyn neu flodyn ar unrhyw adeg heb rybudd. 
Caniateir i flodau sydd wedi'u torri a thorchau sydd wedi'u gosod ar feddau aros yn y fan a'r lle nes iddynt gael eu hystyried yn ddiolwg. Pan fydd hynny'n digwydd, bydd y cyngor yn eu symud. 
Ni ddylid symud unrhyw flodau, potiau blodau, torchau artiffisial nac unrhyw eitemau eraill o'r fynwent, na'u cludo oddi yno, heb ganiatâd y cyngor. Rhaid rhoi blodau marw, torchau, chwyn ac unrhyw beth arall a symudir oddi ar feddau yn y biniau gwastraff ar y safle. 
Petai unrhyw fedd yn anniben/wedi'i esgeuluso ym marn y cyngor neu'n cynnwys unrhyw ddeunyddiau coffáu anawdurdodedig megis ffensys, ymylfeini neu ymylon ar y bedd neu o'i gwmpas, lle bo modd bydd y cyngor yn hysbysu perchennog cofrestredig y bedd bod rhaid cwblhau gwaith adfer o fewn mis. Os na chydymffurfir â'r hysbysiad hwn, gall y cyngor symud y fath eitemau, a gaiff eu storio'n ddiogel yn y fynwent am fis arall. Gwaredir yr eitemau hyn ar ôl y cyfnod hwn os na chânt eu casglu. 
Caniateir ardal nad yw'n fwy na 305mm (12") ar flaen carreg fedd lawnt ar gyfer blodau a phlanhigion mewn potiau'n unig. O ganlyniad i'r ffaith mai'r cyngor sy'n gyfrifol am gynnal a chadw'r glaswellt, ni chaniateir gosod unrhyw gerrig mân gan y gallent beri niwed i'r staff neu ymwelwyr neu ddifodi carreg goffa. Ni chaniateir gosod ffensys pren a phlastig na cherrig mân.  
Dylid symud torchau Nadolig o'r fynwent ar 14 Chwefror neu oddeutu'r adeg honno. 
Lleiniau ar gyfer llwch
Fel arfer, bydd pob llain yn darparu ar gyfer claddu llwch 4 person a amlosgwyd. 
Rhaid i lwch gael ei gadw mewn cynhwysydd sydd wedi'i ddylunio at y diben a'i gymeradwyo gan y cyngor. Rhaid i enw llawn yr ymadawedig fod yn gwbl weladwy ar y cynhwysydd. 
Dylid adeiladu cerrig coffa a osodir ar leiniau ar gyfer llwch yn unol â'r canllawiau: 
· Bydd y cyngor yn gosod sylfaen â charreg balmant lwyd yn unig sy'n mesur 914mm (36") x 610mm (24") dros y llain. 
· Bydd unrhyw garreg goffa'n llechen loyw o wenithfaen du ar ogwydd sy'n mesur 508mm (20") x 508mm (20") x 102mm (4") x 51mm (2") ac yn cael ei gosod ar y sylfaen mewn safle a bennir gan y cyngor. 
Dylid gosod unrhyw gynwysyddion blodau ar ben y llechen. 
Rhaid i bob blodyn, torch ac eitem arall fod o fewn y llain ar gyfer llwch, a pheidio â thresmasu ar unrhyw dir neu lain gyfagos ar gyfer llwch. 
Dylid ysgythru llythrennau ar yr wyneb gogwyddog a'r ymyl blaen yn unig. Gellir cynnwys ffotograffau, ond rhaid i'r holl luniau/eiriau gael eu datgan ar y cais am y garreg goffa. 
Ni chaniateir unrhyw arysgrifau eraill ar ymylon y cerrig coffa ac eithrio ar ochr y garreg goffa sy'n wynebu yn ôl lle dylid ysgythru enw'r saer maen a rhif y llain a'r bedd mewn llythrennau bach sydd heb fod yn fwy na 25mm (1") o ran uchder. 
Meinciau coffa
Mae meinciau coffa'n amodol ar argaeledd lleoliad addas a chymeradwyaeth y cyngor. Gall y rhai sydd am brynu mainc gysylltu â'r cyngor am fanylion eraill. 
 
Gweithdrefn sylwadau, canmoliaeth a chwynion
Mae'r cyngor yn gweithredu ei weithdrefn sylwadau, canmoliaeth a chwynion ei hun ac mae'r manylion ar gael yn y Swyddfa Mynwentydd.  

